
Аннотация: Ушбу мақолада  миллионлар севиб ўйнайдиган футболда дарвозабоннинг ўрни 

қанчалик муҳмлиги ҳақида маълумот берилган. Шу билан биргаликда давозабонларнинг 

тайёрлашнинг ўзига хослиги ҳақида ҳам маълумотлар келтирилган 

Калит сўзлар: Замонавий ўйин таълим, маҳорат, техника ва тактика, жисмоний 

мукаммаллик 

 Замонавий футбол ўйини-бу миллионлар ўйини бўлиб,  унинг ярим муваффақияти албатта, 

дарвозабоннинг маҳоратига боғлиқдир. Дарвозабоннинг тактик ва техник тайёргарлиги,  

жисмоний ва айниқса, психологик ҳолати ўйиннинг нафақат қизиқарли, балки, ғалабали бўлишини 

таъминлайдиган омиллардан бири бўлиб  ҳисобланади. 

Дарвозабонлик- бу таниқли футболчилар фикрича,   қизиқиш эмас, балки, ҳаёт тарзидир. 

Юқори квалификацияли дарвозабон бўлиш  осон эмас.  

Авваламбор, дарвозабон доимо жисмоний мукаммал ҳолатда бўлиши лозим.  Чунки, у ўз 

жамоаси  ўйинининг ҳимоя жараёнларида фаол иштирок этишига тўғри келади. У жарима 

майдонида рақиб томон ҳужумчисининг ҳаракатларига қарши тура олиши учун кучга,  эпчиллик 

ва  ишончга эга бўлиши керак.  

Майдонда жамоа учун иккита ёрдамчи бўлади, буларнинг бири – жамоа сардори, иккинчиси 

эса- дарвозабондир. Жамоа сардори бутун жамоани  бошқариб турувчи лидер ҳисобланса, 

дарвозабон ҳимояни бошқаради.  Дарвозабон майдонни четдан энг яхши кўриб, назорат қилиб 

туради, шунинг учун ҳам у ўйинчиларни самарали жойлаштириб,  ўз дарвозасини   ҳимоялаши 

мумкин. У мураббийнинг ғояларини етказувчи ҳисобланади. Дарвозабон фойдасиз тўпларни 

дарвозадан чиқарганда эмас, балки ўйинчиларни ўз дарвозаларининг дахлсизлигини таъминлашга 

аниқ йўналтира олгандагина, обрў-эътиборга лойиқ бўлади.  Дарвозабон ўз профессионализм 

даражаси борасида қайғуради, шу сабабли ҳам энг юқори даражадаги маълумотлиликка эга 

бўлишга ҳаракат қилади. У эмоцияларга берилмаслиги жуда муҳим. Демак, психологик 

тайёргарлик, метин ирода талаб этиладики, у ишқибозлар қийқириқларига, ёт предметларга, об-

ҳаво инжиқликларига ва бошқаларга беписанд муносабатда бўлишига тўғри келади, айниқса, 

рақибларнинг провакацион қилиқлари, жамоанинг  хатоликлари уни қуюшқондан  чиқармаслиги 

керак. Албатта, бу сифатларга эга бўлишда машғулотлар жараёни муҳим аҳамият касб этади. 

Ҳатто, жасурлик хислати ҳам тренировкада шаклланади. Бунда тўп сенга қараб кескин йўналганда 

ҳам кўзларни юмиб олмаслик  сифатини шакллантириш лозим. Шуни ҳам таъкидлаш керакки, 

юқоридаги ҳолатда тананинг бошқа аъзолари, жумладан, юз қисмлари, қўллар, мия чайқалиши 

каби жароҳатлар ҳам юз бериши мумкин. Қўрқув ҳиссини енгишга доир психологик машқлар ҳам 

катта аҳамиятга эгадир. 

Дарвозабон ўйини техникаси ўйинчиларникига ўхшаб кетсада, уларникига нисбатан анча 

катта кучни талаб қилади.   Асосан унга жарима майдончасида қўлда ўйнашга рухсат берилади. 

Дарвоза қўриқчиси сифатида ўйин техникаси таркибида қуйидаги усулларни қўллай олади:  

- пастдан учиб келаётган коптокни ушлаб олиш; 

- ярим баландликдаги коптокни ушлаб олиш;  

- юқоридан ирғитилган коптокни ушлаб олиш; 

- учиб келаётган тўпни қайтариш;  

- уларни ушлаб олиш; 

- тўпни тезда қайта улоқтириш. 

Дарвозабон  ўз жарима майдонидан ташқарида жамоанинг бошқа ўйинчилари каби ҳаракат 

қилади. Бироқ, у  ўз жамоаси ўйинчиси улоқтирган тўпга қўл билан тегиши мумкин эмас. 

Дарвозабон атлетлар каби тана тузилишига эга бўлиши,  чаққон сакраш  қобилиятига, тез 

ҳаракатчан, акробат каби рақибни, унинг тезлигини аниқлай олиш, тўпни тутиб қолиш ва 

қайтариш сифатларини шакллантирган бўлиши керак.  

Кўп ҳолларда дарвозабонлар гол уришга ҳам эришишади. Одатда, бу  қуйидаги ҳолларда юз 

беради: 



Hozirgi taraqqiyot bosqichida jismoniy tarbiya va sport mashg‘ulotlarini  tashkil qilishning istiqbollari: muammo 

va yechimlar. Xalqaro miqiyosidagi ilmiy amaliy-anjuman. 2022 yil 28-29 aprel 

623 

-дарвозабонлар жарима зарбасини ва пенальтини  яхши бажара олишади. Бироқ бунда рақиб 

команда контратакага кириши ва  бўш дарвозага тўпни йўллаши мумкин. 

-дарвозабон ўз командасининг  ҳужумига ўйиннинг сўнгги минутларида гол уриш умидида 

жалб қилиниши  мумкин.  

-дарвозабон қўққисдан ўз жарима зонасидан узоққа тўп улоқтириши  натижасида гол уриши 

мумкин. 

Демак, юқоридагилардан келиб чиқиб айтиш мумкинки, дарвозабонларни тайёрлаш, 

уларнинг техник ва тактик тайёргарлигини оширишда  бугунги кунда етакчи  машҳур 

мутахассислар тажрибасини ўрганиш, таҳлил қилиш ва жорий этиш масъулиятли вазифадир ва бу 

ўзбек футболини ривожлантиришда ҳисобга олиниши зарур омиллар мажмуасидир. Бунда ўрта 

умумтаълим мактаблари, спорт мактаблари, махсус мактаб-интернатларда маҳорат дарсларининг 

ўтказилиши ёшларда машҳур дарвозабонлар каби бўлиш истагини уйғотади. Болалар ўз навбатида 

ўз қаҳрамонларининг ҳаёти билан танишишга, уларнинг ўз муаммоларини бартараф этиш 

борасидаги  тажрибаларини ўрганиш, таҳлил қилиш ва қўллашга қизиқишларини орттиради. Бу 

жиҳатлар ўқувчи-ёшларда эпчиллик, ўз устида тинмай жисмоний машқлар олиб бориш, 

шунингдек, кўпроқ адабиётлар мутолаа қилиш кўникмасини шакллантиради.  

